
Нови можности за неформални собирачи на пластичен отпад  
 

За прв пат во Македонија, на неформалните собирачи на отпад им беше 
оддадено официјално признание за нивниот придонес во современото 
управување со пластика. Собирањето на пластичен отпад е единствениот извор 
на приход за повеќето неформални собирачи, претежно членови на 
најчувствителната група во општеството, односно ромската заедница. Сега, 
УСАИД ќе работи со партнери со цел да им помогне да ги легализираат нивните 
активности и да станат легален дел од формалниот систем за управување со 
отпад.  
 
Проектот на УСАИД за рециклирање отпад воспостави ново партнерство со сите 
страни кои работат на вклучување на неформалните собирачи во постојниот 
систем за рециклирање и управување со отпад. Денес, тие потпишаа договор за 
соработка при решавање на социјални, здравствени проблеми, како и проблеми 
со вработување и управување со отпад. Во договорот се опишани улогите и 
одговорностите на секој партнер, вклучително и на Министерството за труд и 
социјална политика, Агенцијата за вработување, Градот Скопје, Јавното 
комунално претпријатие „Комунална хигиена“ и ПАКОМАК (првиот овластен 
субјект за управување со пакување на отпад).  
 

“Обврската што ја преземаме денес, не само што ќе ги подобри животите на 
оние кои се неформални собирачи на отпад, туку ќе ја подобри и целокупната 
индустрија за рециклирање во Македонија, со што пак ќе се намали 
акумулацијата на отпад“, изјави Директорот на Мисијата на УСАИД, Мајк Фриц. 
„Денес, сакам да ги охрабрам Министерството за труд и социјална политика и 
Владата на Македонија да продолжат да обезбедуваат финансиска поддршка за 
интеграција на групите кои се на маргините во општеството и да им овозможи 
активно да учествуваат во развојот на својот дигнитет како луѓе.“  
 
Целна група на Проектот на УСАИД за рециклирање пластика се 500 
неформални собирачи, а активностите ќе бидат насочени кон подобрување на 
нивното знаење и способности во врска со основните бизнис вештини, 
преговарање со компаниите кои се јавуваат како откупувачи, здравствени и 
безбедносни мерки при ракување со отпад и постапки за регистрација и 
легализација. Неформалните собирачи, кои се заинтересирани да започнат свој 
сопствен бизнис, ќе бидат поддржани преку иницијативите на Проектот за 
самовработување и програмите за грантови.  

Од 2005 година наваму, Проектот на УСАИД за рециклирање на пластика има 
инвестирано скоро УС $ 1,3 милиони за развој на индустријата за рециклирање во 
Македонија. Проектот обезбеди за општините метални мрежни контејнери за собирање 

на ПЕТ отпад и жолти вреќи за домаќинствата за одвојување на пластичниот отпад. 
Собирачите, бизнисите и приватните компании добија грантови за започнување и за 
понатамошно развивање на нивните бизниси за рециклирање.  Неколку невладини 
организации и ученици од основните училишта без запознаени со важноста на 

рециклирањето и активно учествуваа во кампањите за подигање на свеста.  
 

 

Американскиот народ преку УСАИД, од 1993 година има инвестирано околу 500 милиони 
долари во Република Македонија. УСАИД спроведува проекти кои креираат работни 
места, ја намалуваат корупцијата и ги подготвуваат македонските студенти да станат 

активна работна сила. Овие иницијативи го подобруваат квалитетот на животот и ја 
поддржуваат транзицијата на Македонија кон стабилна и просперитетна демократија. 

УСАИД обезбедува економска и хуманитарна помош во повеќе од 100 земји во светот. За 

повеќе информации, посетете ја веб страницата: http://macedonia.usaid.gov. 

 


